ޔައުމިއްޔާ

ޢާއްމު ކޮމިޓީގެ 20 ވަނަ ބައްދަލުވުން. (12.07.2010)

(މި ބައްދަލުވުމުގެ ފެށުނު ބައި ރެކޯޑުކުރެވިފަ އެއް ނުވޭ)

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އާދެ، މި ވެސް ފޮނުވަންޖެހޭނީ މިނިވަން މުއައްސަސާތަކުގެ ކޮމިޓީ އަށް. އަޅުގަނޑު ހުށަހަޅަން.

ރިޔާސަތުން ވާހަކަދެއްކެވުން:

އެހެންވީމާ، ސިވިލް ސަރވިސް ކޮމިޝަނުން ފޮނުއްވާފައި އޮތް ސިޓީ ވެސް މިނިވަން މުއައްސަސާތަކާ ބެހޭ ކޮމިޓީ އަށް ފޮނުވަން ނާޒިމު ހުށަހެޅުއްވުމާ ގުޅިގެން އެހެން ބޭފުޅަކު އިޢުތިރާޟު ނުކުރައްވާތީ، އެ ގޮތަށް އަޅުގަނޑުމެން ނިންމީ ކަމަށް ބަލައިގަންނަން. މާފުކުރައްވާތި، ރިޔާޟު ހުށަހެޅުއްވުމާ ގުޅިގެން އަޅުގަނޑު އެ ގޮތަށް ނިންމީ ކަމަށް ބަލައިގަންނަން. ދެން އޮތީ ޢަބްދުއްރަޙީމް ޢަބްދުއްރަޙުމާނު މއ.ފެހިއަލި ފޮނުއްވާފައި އޮތް ސިޓީ އެއް. މީނަ ވެސް ހަމަ އެ ބާވަތުގެ އިނާޔަތްތަކެއްގެ މައްސަލައިގައި ކޮށްފައި އޮތް ޝަކުވާއެއްގެ ސިޓީ އެއް މި އޮންނަނީ. ދެން މި ސިޓީ އޭނަ ސަރުކާރުގެ 35 އަހަރަށް ވުރެ ގިނަ ދުވަހު ވަޒީފާގައި އުޅެފައިވާ މީހަކަށް ވާތީ އެ ކަމުގެ ޝަކުވާ. އެހެންވީމާ، މި ސިޓީ ވެސް ކުޑަކޮށް ވިސްނާވަޑައިގެންފަ ފޮނުއްވަންވީ ފަރާތެއް، މއ. ފެހިއަލި ޢަބްދުއްރަޙީމް ޢަބްދުއްރަޙުމާނު. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
އާދެ، ފެހިއަލި، މި ސިޓީ މާލިއްޔަތު ކޮމިޓީ އަށް ފޮނުވާލަން އަޅުގަނޑު ހުށަހަޅާލަން. 

ރިޔާސަތުން ވާހަކަދެއްކެވުން:

ޢަބްދުއްރަޙީމް ޢަބްދުއްރަޙުމާނު މއ.ފެހިއަލި މާލެ، ފޮނުވާފައި އޮތް ސިޓީ އަކީ މާލިއްޔަތު ކޮމިޓީ އަށް ފޮނުވަންޖެހޭ ސިޓީ އެއް ކަމަށް ރިޔާޟު ހުށަހަޅުއްވާފައި ވާތީ އަދި އެހެން ބޭފުޅަކު...
ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:
އާދެ، އަޅުގަނޑު އެއަށް ތާއީދުކުރާ ވާހަކަ ދަންނަވާލަން.

ރިޔާސަތުން ވާހަކަދެއްކެވުން:

އާދެ، ރިޔާޟު ހުށަހަޅުއްވައި، ޢަލީ މުޙައްމަދު ތާއީދުކުރައްވާފައި ވާތީ އެހެން ބޭފުޅަކު އިޢުތިރާޟު ނުކުރެއްވުމާ އެކު އެ ގޮތަށް އަޅުގަނޑުމެން ބަލައިގަތީ ކަމަށް ނިންމަން. ދެން އޮތީ މިރުފަތު ފާއިޒު މއ.ރަންފަހި މާލެ، ފޮނުވާފައި އޮތް ސިޓީއެއް. ޗީފް އިންސްޕެކްޓަރ ޕޮލިސްގެ ގޮތުގައި ހުންނެވި ބޭފުޅެއް ކަމަށް އެ ސިޓީގައި ބަޔާންކުރައްވާފައި ވަނީ. އޭނާ ވަޒީފާ އިން ވަކިކުރި މައްސަލަ. އެހެންވީމާ، އެ މައްސަލަ އަޅުގަނޑުމެންނަށް ހުށަހަޅާފައި ވާތީވެ އެސިޓީ އަޅުގަނޑުމެން ފޮނުވާނެ ކޮމިޓީ އެއް ކަނޑައަޅުއްވައިދެއްވުމަށް ތި ބޭފުޅުންނަށް ހުށަހަޅަން. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
އަޅުގަނޑަށް ހީވަނީ ޤައުމީ ސަލާމަތާ ބެހޭ ކޮމިޓީ ހެން. ހުށަހަޅަން ޤައުމީ ސަލާމަތާ ބެހޭ ކޮމިޓީ އަށް.
ރިޔާސަތުން ވާހަކަދެއްކެވުން:

އާދެ، ރިޔާޟަށް ފެނިވަޑައިގަންނަވަނީ ޤައުމީ ސަލާމަތާ ބެހޭ ކޮމިޓީ އަށް ފޮނުވަން. 

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އާދެ، މި ކަމާ އެންމެ ގުޅުންހުރި ކޮމިޓީއަކަށް އަޅުގަނޑަށް ފެންނަނީ ހަމަ ޤައުމީ ސަލާމަތާ ބެހޭ ކޮމިޓީ. އެއީ ޕޮލިސްއާ ބެހޭ މައްސަލައަކަށް ވާތީ.
ރިޔާސަތުން ވާހަކަދެއްކެވުން:

އާދެ، މި ޕޮލިސްގެ ކަންތައް ބަލަހައްޓާ، ޕޮލިސްއާ ބެހޭ ކަމަކަށްވެފައި މި ކަމާ އެންމެ ގުޅުންހުރި ކޮމިޓީ އަކީ ޤައުމީ ސަލާމަތާ ބެހޭ ކޮމިޓީ ކަމަށް ރިޔާޟު ހުށަހަޅުއްވައި، އަލިބެ ތާއީދުކުރައްވާފައި ވާތީވެ އެ ގޮތަށް ކޮމިޓީން ބަލައިގަތީ ކަމަށް މި ނިންމަނީ އިތުރު ބޭފުޅަކު އިޢުތިރާޟު ނުކުރައްވާތީ. ދެން އޮތީ މުޙައްމަދު ލަތީފު މއ.ކިނބި، ފޮނުއްވާފައި އޮތް ސިޓީ އެއް. ޕެންޝަނެއް ކަނޑައެޅުމުގައި އެ ހަމަ ވަޒީފާގެ މައްސަލައަކާ ގުޅިގެން ފޮނުވާފައި އޮތް ސިޓީ އެއް މީ. އެހެންވީމާ، މި ކަމާ ގުޅިގެން އޭނައަކީ މި ވަގުތު މިނިވަން މުސްތަޤިއްލު މުއައްސަސާއެއްގެ އެންމެ އިސް ވެރިޔަކަށް ހުންނެވި ބޭފުޅެއް. އެހެންވީމާ، މީނަގެ ވަޒީފާއާ ގުޅޭ ކަމެއްގައި މި އޮތީ ހުށަހަޅުއްވާފައި ޝަކުވާ އެއް. މިގޮތަށް ވިސްނަވާފައި މިސިޓީ ފޮނުވާނެ ކޮމިޓީ އެއް އަޅުގަނޑުމެން ކަނޑައަޅުއްވައިދެއްވުމަށް ދަންނަވާލަން. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
ޝުކުރިއްޔާ. ޑޮކްޓަރ ލަތީފުގެ ސިޓީފުޅުގައި އިނާޔަތް ކުޑަވެގެން އެ އަންނަނީ މަޤާމުގެ ދަރަޖަ ކުރުމުގައި. އެހެންވީމާ، އަޅުގަނޑަށް ހީވަނީ 2 ކޮމިޓީ އަށް މީތި އެބަ ހިއްސާވޭ. އެކަމަކު މީގެ މުހިއްމުކަން ބޮޑީ މިނިވަން މުއައްސަސާތަކާ ބެހޭ ކޮމިޓީ އަށް ކަމަށް ވާތީ އަޅުގަނޑު ހުށަހަޅަން އެ ކޮމިޓީ އަށް. 
ރިޔާސަތުން ވާހަކަދެއްކެވުން:

އެހެންވީމާ، މި ސިޓީ ވެސް މިނިވަން މުސްތަޤިއްލު މުއައްސަސާތަކާ ބެހޭ ކޮމިޓީ އަށް ފޮނުއްވުމަށް ހުށަހެޅި، ތާއީދު ލިބި، އެހެން ގޮތަކަށް އިޢުތިރާޟު ކުރެވިފައި ނުވާތީވެ އެ ކޮމިޓީ އަށް މި ސިޓީ ވެސް ފޮނުވުނީ ކަމަށް އަޅުގަނޑުމެން ބަލައިގަންނަން. (ވަގުތުކޮޅަކަށްފަހު) އާދެ، އަޅުގަނޑުމެން އެޖެންޑާގެ ފުރަތަމަ ނަންބަރު ނިމުނީ ކަމަށްބަލާފައި 2 ނަންބަރަށް ދާނަން. އެއީ ޢާއްމު ކޮމިޓީން ހޮވާލެވިފައި ވާ 2 ސަބު ކޮމިޓީއަކުން އިންޓަރވިއުކުރައްވާ ރައްޔިތުންގެ މަޖިލިސްގެ އިސްބައެއް މަޤާމުތަކަށް ލެއްވުމަށް ހޮއްވަވާފައިވާ ބޭފުޅުންނާ ބެހޭ ރިޕޯޓެއް އެބަ އޮތް. އެއީ ހެޑް އެޑްމިނިސްޓްރޭޝަން އަދި ހެޑް އޮފް ފޮރިން ރިލޭޝަންސް އެންޑު ޕްރޮޓޮކޯލްގެ މަޤާމަށް ކުރިމަތިލެއްވި ބޭފުޅުންނާ، ޢާއްމު ކޮމިޓީގެ ފަރާތުން ހޮވި ސަބް ކޮމިޓީން އިންޓަރވިއު ކުރެއްވުމަށްފަހު ނިންމިގޮތުގެ ރިޕޯޓު. މި ރިޕޯޓުގައި ހުށަހަޅުއްވާފައި ވަނީ އެ ބޭފުޅުން އިންޓަރވިއު ކުރެއްވުމަށްފަހުގައި އެންމެ މަތީ މާކްސް ލިބިވަޑައިގެންނެވި ބޭފުޅުންނަށް އެކަން ހަމަޖެއްސުމަށް ފާސްކޮށްދެއްވުމަށް އަޅުގަނޑުމެން ވެސް ކޮންމެވެސް ވަރަކަށް ބަލައިލެވުނީމަ އިނގޭ މާކްސް ދެއްވާފައި އޮތީ ވަރަށް ގިނަ ކަންކަމަށް ބައްލަވައިގެން ކަމަށް. އެހެންވީމާ، މި ކަމާ ގުޅޭ ގޮތުން ވެސް މި ރިޕޯޓާ ގުޅިގެން ގުޅުވާފައި، އެޓޭޗުކުރައްވާފައި މި އޮތް 2 މާކްސް ޝީޓު ބައްލަވާފައި ތި ބޭފުޅުންގެ ޚިޔާލުފުޅެއް މި ކަމަށް ދެއްވުމަށް އަޅުގަނޑު ހުޅުވާލަން. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
އާދެ، ޝުކުރިއްޔާ ޢިއްޒަތްތެރި މުޤައްރިރު. އާދެ، މަޖިލީހުގެ އިސް ބައެއް މަޤާމުތަކަށް މުވައްޒިފުން ލެއްވުމުގައި މަޖިލިސްގެ އިދާރީ ބައެއް ކަންތައްތައް ދަތިކަން ހުރުމާ އެކު މިކަން އަވަސްކުރުމަށް އަޅުގަނޑުމެންނަށް ވާހަކަދެކެވި އިންޓަރވިއުކުރެވުނު ފަރާތްތައް އަޅުގަނޑުމެންނަށް އެއްބަސްވެވުނު ގޮތުގެ މަތިން މިއޮތީ ރިޕޯޓެއް އެކުލަވާލެވިފައި. އެހެންވީމާ، އަޅުގަނޑު ހުށަަހަޅަން މި ގޮތަށް މިކަން ހުށަހަޅާ ތާއީދު ނިންމަވާލާފައި އެ ފަރާތްތަކަށް އަންގާ މިކަން ކުރުން. ހަމައެއާއެކުގައި މި ނުހޮވުނު ފަރާތްތަކަށް އިދާރީ ގޮތުން އަންގަންޖެހޭ އެންގުންތައް ވީހާވެސް އަވަހަކަށް އެންގުން އެއީ ވަރަށް މުހިއްމު ކަމެއް. އެއީ އަޅުގަނޑުމެން އިންޓަރވިއު ކުރަމުން ދިޔައިރުގައި ބައެއް ބޭފުޅުން މިކަން ލަސްވެގެންދާތީ އާއި މިކަން ނިމިއްޖެ ނަމަ ނިމުނުކަން ވަކި ގޮތެއް އެ ބޭފުޅުންނަށް އަންގާލަ ދެއްވުމަށް އެދޭތީ އަޅުގަނޑުމެން މި ހޮވުނު ކުދިންނަށް އަންގާ، ފަހުން ނުހޮވޭ ކުދިންނަށް ނުހޮވޭ ކުދިން އެންގީމަ މި ކަމުގެ އިންތިޒާރު ކޮންމެވެސް ގޮތެއް ނިމުމަކާ ހަމައަށް އަންނާނެ ކަމަށް ފެންނާތީ. އަޅުގަނޑު ހުށަހަޅަން މި ރިޕޯޓުގައި ވާ ގޮތުގެ މަތިން މިކަން ނިންމަން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑުމެން މިހާރު މާކްސްގެ ގޮތުން ބަލާއިރުގައި އެންމެ ރަނގަޅަށް މާކްސް ލިބިފައި އޮތް ފަރާތްތަކަކީ މިހާރު މަޖިލިސްގެ ގަވާއިދުގައި ބުނާ ގޮތުން މި ކަމަށް އަޅުގަނޑުމެން އަންގަންޖެހޭ ފަރާތްތަކެއް ކަމަށް ވާތީވެ ރިޔާޟު ހުށަހެޅުއްވި ހުށަަހެޅުއްވުމަށް އަޅުގަނޑު ތާއީދުކުރަން. ދެން އަޅުގަނޑު ނުދެކެން މި ރިޕޯޓަކީ މީ ޢާއްމު ކޮމިޓީން މަޖިލިސްގެ ފްލޯ އަށް ފޮނުވަންޖެހޭ ރިޕޯޓަކަށް. މި ރިޕޯޓު އަޅުގަނޑުމެން އަރުވަންޖެހެނީ މަޖިލިސްގެ ރައީސް މިކަން ކުރައްވަން ޖެހިވަޑައިގަންނަވާނެހެން އަޅުގަނޑަށް ހީވަނީ. އެހެންވީމާ، އަޅުގަނޑަށް ފެނޭ މިއަދު ރައީސް އަށް އަޅުގަނޑުމެން މިތަނުން އަންގަން މި އޮތީ އަޅުގަނޑުމެން ނިންމި ގޮތެކީ. އެހެންވީމާ، މިގަވާއިދުގައި ވާ ގޮތުން އެންމެ މަތީ މާކްސް ލިބިފައިވާ ފަރާތްތައް ރައީސް މި ކަމަށް ޢައްޔަންކުރުމާ ދޭތެރޭގައި ކޮމިޓީގެ އެއްވެސް އިޢުތިރާޟެއް ނެތް ކަމަށް. އޭރުން އެކަން ނިމުނީ ހެން އަޅުގަނޑަށް ހީވަނީ. 

ރިޔާސަތުން ވާހަކަދެއްކެވުން:

އެހެންވީމާ، ރިޔާޟު ހުށަހަޅުއްވައި، މޫސާ މަނިކު ވެސް އެގޮތަށް ތާއީދުކުރައްވާ ވާހަކަފުޅު ދެއްކެވުމާ އެކުގައި، ދެން އަޅުގަނޑުމެންނަށް ހަމަ ހުރިހާ ބޭފުޅުން ވެސް ދަންނަ އެއްވެސް ބޭފުޅަކު ނެތް ދެއްތޯ. ޢިލްމީ ތަޖުރިބާ އަށާއި ޢިލްމީ ޤާބިލިއްޔަތަށް ބަލާފައި ހޮވިފައި އޮތް ކަމަކަށް ވާތީ އަޅުގަނޑުމެން އިތުރު ބޭފުޅަކު އިޢުތިރާޟު ނުކުރައްވާ ކަމަށް ވަންޏާ ސަބު ކޮމިޓީން ނިންމި ގޮތަށް ހަމަޖައްސައިދެއްވުމަށް ޢާއްމު ކޮމިޓީ އަށް ފެންނަ ކަމަށް ރައީސް އަށް ދަންނަވާ އަދި ނުހޮވުނު ބޭފުޅުންނަށް ނުހޮވުނު ސަބަބު ލިޔުމަކުން އަންގަވާލަދެއްވުމަށް ދަންނަވަން. ސަބަބަކީ ބައެއް ބޭފުޅުން އިންތިޒާރުގައި ތިއްބަވާނެތީވެ ނުހޮވުނުކަން އަންގަވާލަދެއްވުން ވެސް ހަމަ ރިޔާޟު ހުށަހަޅުއްވާފައި ވާތީވެ އަޅުގަނޑު ހިތުން އެ ވާހަކަ ރައީސް އަށް އެންގުމަށް މިއަދު މި ނިންމީ ކަމަށް ބަލައިގަތީ. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
އެޖެންޑާ ނިމުމާ އެކު އަޅުގަނޑު ކަންބޮޑުވާ ކަމެއް ޢިއްޒަތްތެރި މުޤައްރިރަށް މި ކޮމިޓީގައި ހުށަހަޅާލަން ބޭނުން. އެއީ އަޅުގަނޑުމެންގެ ޢާއްމު ކޮމިޓީއަކީ މަޖިލީހުގެ ހުރިހާ ކަންކަން ބަލާ މި ކަމުގައި ޒިންމާވާންޖެހޭ ކޮމިޓީ ކަމަށް ވާތީ އަޅުގަނޑަށް ވަރަށް ކަންބޮޑުވޭ ވަރަށް ފަހުން މި މަޖިލީހުގެ އަޅުގަނޑުމެން އިންތިޚާބުކުރެއްވި ބޭފުޅަކު މީޑިޔާގައި ރައްޔިތުން ނިންމާފައި އޮތް ނިންމުމަކީ އެއީ ކޮންމެހެން ބަލައިގަންނަންޖެހޭނެ އެއްޗެއް ނޫންކަމާއި މި ރާއްޖޭގައި މި އޮތީ ރިޔާސީ ނިޒާމެއް ނޫންކަމަށް. އެއީ ޤާނޫނުއަސާސީގައި ބާރުވެރިކަމާ ޚިލާފަށް. އެހެންވީމާ، މި ތަނުގެ މިސާލަކަށް މިކޮމިޓީގެ އިދާރީ މުވައްޒިފުން ނިކުމެ މީޑިޔާގައި އޭނަ އަށް ފެންނަ ގޮތް ޤާނޫނުއަސާސީގައި މައުލޫމާތު ދިނީމާ، މީގައި އެބަ އޮވޭ އެ ބޭފުޅާގެ ވަކި މިންގަނޑެއް. އެހެންވީމާ، މިކަން  ހަމަ އަޅުގަނޑު ކަންބޮޑުވާތީ ހަމަ މި ކޮމިޓީގައި ހަމަ ޔައުމިއްޔާ އަށްޓަކައި ދަންނަވާލީ. މިއީ ވަރަށް ބޮޑު މައްސަލައަކަށް ވާތީ އަޅުގަނޑުމެން ރައްޔިތުން ނިންމި ނިންމުމެއް ބަލައިނުގަނެ ދޫކޮށްލެވޭނެ އެއްވެސް ގޮތެއް ނެތް. އަނެއްކާ އެ ކަމާ ގުޅިގެން މި މަޖިލީހުން ބޮޑު އަދަދެއް ފާސްކޮށްފައި އެބަ އޮތް. އަޅުގަނޑުމެންގެ ޤާނޫނުއަސާސީގައި އެބަ އޮތް ވަރަށް ސާފުކޮށް މި ރާއްޖޭގައި އޮތީ ރިޔާސީ ނިޒާމެކޭ. މިހެން އޮއްވާ އަޅުގަނޑު ނުކުމެ ރައްޔިތުން ބަލައިގަތަސް ވޯޓު ދިނަސް ޤާނޫނުއަސާސީގައި އޮތަސް އަޅުގަނޑު މިކަން ޤަބޫލެއް ނުކުރަމޭ. އެއީ ރައްޔިތުންގެ ސޭއެކޭ، ރައްޔިތުންގެ ރެކޮމެންޑޭޝަނެކޭ ބުނެ އަޅުގަނޑުމެން މަޖިލީހުގެ ޒިންމާދާރު ވެރިޔަކު އެކަން ބުނުމަކީ އަޅުގަނޑަށް ޤަބޫލުކުރެވޭ ކަމެއް ނޫން. މި ކޮމިޓީ އަކީ އެ ކަމުގައި ޒިންމާވާންޖެހޭ ފަރާތް. އެހެންވީމާ، މި ކަމުގައި ނަސޭހަތްތެރިވުން މީ ފުރަތަމަ މަރުޙަލާގައި އަޅުގަނޑުމެން ކުރަންޖެހޭނެ ކަމަކަށް ވާތީ އަޅުގަނޑު ހަމަ މި ކަމުގައި ވަރަށް ބޮޑަށް ކަންބޮޑުވާތީ ހަމަ އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:

އާދެ، ދެން އެޖެންޑާ އިން ބޭރުން ނަމަވެސް ތި ހުށަހެޅުއްވި ހުށަހެޅުއްވުން އަޅުގަނޑު ބަލައިގަންނަން. ދެން އަޅުގަނޑު މޫސާ މަނިކަށް ފުރުޞަތެއް އަރުވާފައި ނިންމާލާނީ. އެއީ އަޅުގަނޑުމެން އެޖެންޑާގައި ހުރި ކަންތައްތައް މިއަދު ނިމުމާ އެކުގައި. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

ޝުކުރިއްޔާ އިނގޭތޯ. އަޅުގަނޑު ދަންނަވާލަން ބޭނުންވޭ އަޅުގަނޑަށް ވެސް އެ ޝަކުވާ އަތުވެއްޖެ. އަދި އެ ކަމާ ގުޅިގެން އަޅުގަނޑުމެން ޕާޓީން ވެސް އެ ކަމުގައި ސިޓީ އެއް ވެސް އެބަ ލިޔަން. އެއީ އަޅުގަނޑުމެން މިހާރު މިއަދު އަޅުގަނޑުމެން މީ މުނާސަބު ދުވަހެއް. އަޅުގަނޑުމެން މި ނަގާ މަޤާމުތަކުގެ މީހުން މި ނަގަނީ ހަމަ ސީދާ މި ތާގެ އެތެރޭގެ މަސައްކަތްކުރުމަށް. އެހެންވީމާ، ރައީސް އަށް ލަފާދޭން ހުންނަ މީހަކު އޭނަ މީޑިޔާ އަށް އަރާ ވާހަކަދެއްކީމަ ރައީސްގެ އަބުރުފުޅަށް ވަރަށް ބޮޑަށް އެބަ ހުތުރުވޭ. ރައްޔިތުންނަށް ވަރަށް ބޮޑަށް ހީވެގެންދާނެ މަޖިލިސްގެ ރައީސްެގެ ނިންމުންތަކޭ މީނަ މި ގެނެސްދެނީ. އެހެންވީމާ، އެއްވެސް މީޑިޔާއެއްގައި އޭނައަކަށް ވާހަކަދެއްކިގެނެއް ނުވާނެ ޤާނޫނީ ގޮތުން މަޖިލިސްއާ ބެހޭ ލަފައެއް ދިނުމަށް. އެއީ މުޅި މަޖިލީހަކީ ޤާނޫނީ ތަނެއް. އަޅުގަނޑުމެން އަބަދު މީޑިޔާ އަށް އަރާ ޕާޓީތަކުން ވާހަކަ ދައްކަމުން ދައްކަމުން ދާއިރުގައި، މަޖިލިސްގެ ރައީސްވެސް ވިދާޅުވާ އެއްޗެއް އެ ވިދާޅުވަނީ ވަރަށް ވިސްނާ ވަޑައިގެންފައި. އަދި ޚާއްޞަކޮށް އަޅުގަނޑު ފާހަގަކުރަން ރައީސް އަކީ ވަކި ގޮތަކަށް ވަކި ސިޔާސީ ޕާޓީ އަކަށް ކަމެއް ޢައްޔަންކުރަން ނުވަތަ ނުކުރަން ސަރުކާރަށް ޖެއްސުމަށް އެއްވެސް އެއްޗެއް އަދި މިހާތަނަށް ރައީސް އަޅުގަނޑަށް އެނގިގެން މީޑިޔާގައި ވިދާޅުވެފަ އެއް ނެތް. އަޅުގަނޑަށް ހަމަ ވަރަށް ރަނގަޅަށް ސާބިތުކަމާ އެކު. އެހެންވީމާ، ރައީސް އެ ގޮތަށް ހުންނެވިއިރުގައި ރައީސް އަށް ލީގަލް އެޑްވައިޒް ދޭން ހުންނަވާ ބޭފުޅަކު އެކަހަލަ ކަމެއް ކުރުމަކީ އެއީ ރައީސްގެ އަބުރަށް ވަރަށް ބޮޑަށް ހުތުރުވެގެންދާނެ ކަމެއް. އަނެއްކާ ސީދާ ކަނޑައެޅިގެން ގަވާއިދާ ޚިލާފު. އޭނަ އަޅުގަނޑުމެން ނަގާފައި ހުންނާނީ މަޖިލިސްގެ ރައީސް އަށް ލަފާދޭން. މީޑިޔާތަކަށް ނުވަތަ ސިޔާސީ ޕާޓީތަކަށް ނުވަތަ ސަރުކާރަށް ނުވަތަ ބޭރަށް ރަނގަޅު ވިޔަސް ނުބަޔަސް އޭނަ އެއްވެސް ލަފަ އެއް ދީގެން ނުވާނެ. އެހެންވީމާ، އޭނަ މީޑިޔާގައި ވާހަކަދެއްކުން އަޅުގަނޑަށް ފެނޭ މި ތަނުގެ އިދާރީ ގޮތުން މިހާރު މި ނެގޭ މީހުން ވެސް އެއްވެސް ލަފައެއް އަޅުގަނޑުމެން މީޑިޔާ އަށް މީހުން އަރާ ދޭންޖެހޭނީ ރައްޔިތުންގެ މަޖިލިސް އިން އެކަން އެ މީހުންނާ ހަވާލުކޮށްފި ކަމަށަ ވާ ނަމަ. އަޅުގަނޑު ޤަބޫލުކުރާ ގޮތުގައި އެކަހަލަ މީޑިޔާގައި ވާހަކަ ދައްކަންޖެހެނީ ރައީސް ނުވަތަ އަމީންޢާއްމު. ދެން މި ތިބީ މެންބަރުން. އެހެންވީމާ، މަޖިލިސްގެ ބިހާފުގައި ނިކުންނަ ކޮންމެ މީހަކަށް ޤާނޫނީ ލަފަ އެއް ދީއެއް ނެހެދޭނެ. އެހެންވީމާ، އެކަން ހަމަ ކުށްވެރިކުރަން އަޅުގަނޑުމެން. 
ރިޔާސަތުން ވާހަކަދެއްކެވުން:
އާދެ، ވަރަށް ރަނގަޅު ތި ބޭފުޅުން އިރުޝާދު އަޅުގަނޑަށް. ދެން ޕާޓީގެ ފަރާތުން ސިޓީ އެއް ހުށަހަޅުއްވަން އޮތިއްޔާ އަޅުގަނޑަށް ހީވަނީ ސިޓީ ވެސް އަންނަނީ މި ކޮމިޓީ އަށް ހެން. އެހެންވެއްޖިއްޔާ ސިޓީ އައިމަ އަޅުގަނޑުމެން މައްސަލައައިގެން ކުރިޔަށް ދާނީ. އެހެންވީމާ، މިހާ ހިސާބުން މިއަދުގެ ޖަލްސާ ނިންމާލާނަން. ޝުކުރިއްޔާ. އައްސަލާމްޢަލައިކުމް.

